ՀԻՄՆԱՎՈՐՈՒՄ
«Հայաստանի Հանրապետության 2022 թվականի պետական բյուջեում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության  կառավարության որոշման նախագծի ընդունման վերաբերյալ

1. Իրավական ակտի ընդունման անհրաժեշտությունը 
Ներկայացվող նախագծի նպատակը Հայաստանի Հանրապետության կառավարության 2014 թվականի  ապրիլի 23-ի N 460-Ն որոշմամբ (այսուհետ՝ որոշում) սահմանված՝ նախկին ԽՍՀՄ Խնայբանկի ՀԽՍՀ հանրապետական բանկում մինչև 1993 թվականի հունիսի 10-ը ներդրված դրամական ավանդների դիմաց փոխհատուցումը (այսուհետ` ավանդի դիմաց փոխհատուցում) 2022 թվականին հաշվառված անձանց տրամադրելու համար լրացուցիչ ֆինանսական միջոցների հատկացումն ապահովելն է։

1.1. Կարգավորման հարաբերությունների ներկա վիճակը և առկա խնդիրները
Որոշմամբ հաստատված կարգի 1-ին կետով սահմանվել է, որ 2022 թվականին ավանդների դիմաց փոխհատուցում ստանալու իրավունք ունեն հետևյալ անձինք`
1) մինչև 1939 թվականի դեկտեմբերի 31-ը ներառյալ ծնված անձինք (այսուհետ՝ տարեց), այդ թվում, եթե ավանդը ներդրվել է մահացած ամուսնու կողմից՝ համատեղ ամուսնական կյանքի ընթացքում.
2) Հայաստանի Հանրապետության պաշտպանության մարտական գործողությունների մասնակից անձինք, այդ թվում, եթե ավանդը ներդրվել է մահացած ամուսնու կողմից՝ համատեղ ամուսնական կյանքի ընթացքում.
3) Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշման N 1 հավելվածի ցանկում ընդգրկված համայնքներում` բնակչության պետական ռեգիստրում 2014 թվականի օգոստոսի 1-ի դրությամբ հաշվառված, ինչպես նաև այդ համայնքներից զորակոչված՝ 2014 թվականի օգոստոսի 1-ի դրությամբ պարտադիր ժամկետային զինվորական ծառայության մեջ գտնված (այսուհետ` սահմանամերձ համայնքներում հաշվառված) անձինք, այդ թվում, եթե ավանդը ներդրվել է մահացած ամուսնու կողմից` համատեղ ամուսնական կյանքի ընթացքում.
4) Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ զոհված (մահացած) զինծառայողների կամ կամավորականների կամ անհայտ կորածների անունով ներդրված ավանդը ժառանգած անձինք:
Հայաստանի Հանրապետության 2022 թվականի պետական բյուջեով ավանդի դիմաց փոխհատուցման համար հատկացվել է 1.5 մլրդ դրամ, որը նախատեսվել է վերոհիշյալ սոցիալական խմբերին պատկանող շուրջ 7900 անձի ավանդների դիմաց փոխհատուցումը տրամադրելու համար (շուրջ՝ 7200 ավանդատու՝ տարեց, 600 ավանդատու՝ սահմանամերձ համայնքներում հաշվառված, 100 ավանդատու՝ մարտական գործողությունների մասնակից և այլն): 
2022 թվականի սեպտեմբեր ամսվա  դրությամբ ավանդի դիմաց փոխհատուցում ստացել է շուրջ  6400 ավանդատու, որից շուրջ 1500 ավանդատուն դեռևս 2021 թվականին ավանդի դիմաց փոխհատուցում ստանալու համար դիմած և հաշվառված ավանդատուներն են:
2022 թվականի հունվար-սեպտեմբեր ամիսների ընթացքում ավանդի դիմաց փոխհատուցման վճարման համար ծախսվել է Հայաստանի Հանրապետության 2022 թվականի պետական բյուջեով հատկացված ֆինանսական միջոցների 75%-ը՝ շուրջ 1.125 մլրդ դրամ: 
Ընդ որում, 2022 թվականի սեպտեմբերի 1-ի դրությամբ ավանդի դիմաց փոխհատուցման տեղեկատվական շտեմարանում արդեն իսկ հաշվառված ավանդատուների թիվը կազմում է շուրջ 1800, որոնց փոխհատուցում դեռևս չի վճարվել, ներառվել են ավանդի դիմաց փոխհատուցման ընդհանուր հերթացուցակում: 
Հերթացուցակի առաջացումը պայմանավորված է հատկացված բյուջեի և փաստացի դիմած անձանց տրամադրվելիք փոխհատուցման գումարի անհամապատասխանությամբ, այդ թվում՝ նախորդ տարում կրկին նույն խնդրով պայմանավորված փոխհատուցում չստացած ավանդատուների հերթի տեղափոխմամբ 2022թ.։ Այս իրավիճակը բազմաթիվ դժգոհությունների պատճառ է հանդիսանում նաև այն պատճառով, որ ծրագրի շահառուները հիմնականում տարեցներ են, և լինում են դեպքեր, երբ փոխհատուցումը դեռ չստացած՝ մահանում են (չնայած, որ փոխհատուցում ստանալու համար ներկայացված դիմումը բավարարվել է)։
Բացի այդ, ըստ ՎՏԲ-Հայաստան բանկի կողմից տրված բանավոր տեղեկատվության՝ ներկայումս ամսական միջինը 500 ավանդատու է դիմում բանկ՝ իրենց ներդրած ավանդների չափի մասին տեղեկանք (որը հիմք է հանդիսանում ավանդատուի փոխհատուցման չափը հաշվարկելիս) ստանալու խնդրով: Սա նշանակում է, որ մինչև 2022 թվականի սեպտեմբեր-նոյեմբեր շուրջ 1500 ավանդատու ևս կդիմի ավանդի փոխհատուցման համար: 
Ըստ այդմ, մինչև տարեվերջ ավանդի փոխհատուցման հերթացուցակում ներառված (փոխհատուցումը չվճարված) տարեց ավանդատուների թիվը կկազմի շուրջ՝ 3300 (1800+1500)։ Կանխատեսվում է նաև, որ որոշմամբ սահմանված մյուս սոցիալական խմբերին պատկանող շուրջ 150 ավանդատուի կողմից ևս կներկայացվեն դիմումներ։ 
Հաշվի առնելով վերոգրյալը, ինչպես նաև հերթացուցակը 2023 թվական տեղափոխելու և նման իրավիճակի հաջորդ տարի առաջացնելու ոչ նպատակահարմարությունը՝ անհրաժեշտություն է առաջացել հատկացնել լրացուցիչ միջոցներ՝ կուտակված հերթացուցակը հնարավորինս կրճատելու և փոխհատուցման վճարման բնականոն ընթացքն ապահովելու համար։ 
Մասնավորապես, փաստացի տվյալներով տարեց ավանդատուների փոխհատուցման միջին չափը 200 հազ. դրամ է, մյուս սոցիալական խմբերին պատկանող ավանդատուներինը՝ 150 հազ. դրամ: 
Ըստ այդմ, 3300 տարեց և 150 մյուս սոցիալական խմբերին պատկանող  ավանդատուներին փոխհատուցում վճարելու համար  մինչև տարեվերջ անհրաժեշտ կլինի հատկացնել 682.5 մլն դրամ (3,300 X 200 + 150 X 150 = 682.5): 
01.10.2022թ. դրությամբ 1184 ծրագրի 12001 միջոցառման գծով մնացորդը կազմում է 375 մլն դրամ, և մինչև տարեվերջ ներկայացվելիք նոր դիմումների հաշվառմամբ 3450 (3300+150) ավանդատուներին փոխհատուցում վճարելու համար կպահանջվի լրացուցիչ 307.5 մլն դրամ (682.5-375):
Միաժամանակ, ավանդի դիմաց փոխհատուցման վճարումներն ապահովելու համար վճարող կազմակերպությանը վճարման ծառայությունների մատուցման համար 1184 ծրագրի 11001 միջոցառման գծով հատկացվում է վճարվող փոխհատուցման գումարի 1 տոկոսի չափով միջնորդավճար։ Ըստ այդմ, այս միջոցառման գծով անհրաժեշտ կլինի հատկացնել ևս 3.1 մլն դրամ: 
Այսինքն՝ ծրագրի իրականացման համար անհրաժեշտ կլինի ընդամենը՝ 310.6 մլն դրամ (307.5 + 3.1 = 310.6):    

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը։

2. Կարգավորման առարկան 
Ներկայացված նախագծով առաջարկվում է ավանդի դիմաց փոխհատուցում ստանալու համար հաշվառված ավանդատուների փոխհատուցման վճարումը 2022 թվականին ապահովելու և գոյացած հերթացուցակը կրճատելու համար անհրաժեշտ ֆինանսական միջոցները հատկացնել Հայաստանի Հանրապետության 2022 թվականի պետական բյուջեով Հայաստանի Հանրապետության աշխատանքի և սոցիալական հարցերի նախարարությանը հատկացված միջոցների վերաբաշխումների հաշվին: Հաշվի առնելով 1011 ծրագրի «12001 Ընտանիքի կենսամակարդակի բարձրացմանն ուղղված նպաստներ» միջոցառման կատարողականը (30.09.2022թ. դրությամբ առկա է 344 մլն դրամ չիրացված միջոց)՝ առաջարկվում է նշված միջոցառումից վերաբաշխել 310.6 մլն դրամ։
 
3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում ավանդի դիմաց փոխհատուցում ստանալու համար հաշվառված անձանց փոխհատուցումը 2022 թվականին վճարելու համար Հայաստանի Հանրապետության 2022 թվականի պետական բյուջեով Հայաստանի Հանրապետության աշխատանքի և սոցիալական հարցերի նախարարությանը հատկացված միջոցների վերաբաշխումների հաշվին կհատկացվեն համապատասխան ֆինանսական միջոցներ: 

4. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ
 «Հայաստանի Հանրապետության 2022 թվականի պետական բյուջեում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը չի բխում ռազմավարական փաստաթղթերից:

5. Տեղեկանք
[bookmark: _GoBack]«Հայաստանի Հանրապետության 2022 թվականի պետական բյուջեում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերը կամ եկամուտները չեն ավելանա:
Միջոցառման ֆինանսավորման համար անհրաժեշտ միջոցները նախատեսվում է հատկացնել Հայաստանի Հանրապետության 2022 թվականի պետական բյուջեով Հայաստանի Հանրապետության աշխատանքի և սոցիալական հարցերի նախարարությանը հատկացված միջոցների վերաբաշխումների հաշվին:

